
Euria, haizea, eguraldia iragartzeko baliatzen zen garai batean hodeiei buruzko ezagutza. Oso epe laburreko iragarpenetarako baliagarri dira oraindik ere, baina gero eta gutxiago begiratzen dugu zerura, beharrik ezean.

Hodeien barrunbean 

Irune Lasa - Gasteiz 

Eez diegu ia garrantziarik ematen. Hor daude ia beti, guztion gainean, baina ez diegu ia jaramonik egiten. Ez ditugulako behar. «Garai batean, belarra moztu edo ez erabakitzeko, ez zeneukan zerura begiratzea beste aukerarik», kontatu du Jose Antonio Arandak. «Orain, hurrengo egunetan zein eguraldi egingo duen jakiteko, telebista, irratia edo ordenagailua piztu eta eguraldi iragarpena entzutea edo ikustea besterik ez duzu behar. Ez da zerura begiratzeko beharrik». Eusko Jaurlaritzako Meteorologia eta Klimatologia zuzendaritzako burua da Jose Antonio Aranda (Durango, 1961), eta bere burua lukianoartzat aurkezten du. 

Ez da askotan gertatzen hodeiak albistegi eta egunkarietan agertzea. Baina azken aste hauetan, hodei kategoria berri bat sailkatzeko proposamena agertu da Erresuma Batuan. Izan ere, badaude hodeien ehizan, haiei begira edo haiei argazkiak ateratzen orduak pasatzen dituzten zale asko. Halakoak biltzen ditu Cloud Appreciation Societyk (hodeiak behatzen dituen elkartea). Eta elkartearen sortzaile Gavin Pretor-Pinneyk uste du badagoela hodei bat hodeien sailkapen ofizialean toki propioa merezi duena. Asperatus deitu diote elkartean, latinez latza adierazi nahi duen hitza erabiliz. Undulatus eta mammatus hodeien antzekoa dela aitortzen badute ere, haien ustez, asperatusek baditu berezitzat hartzeko nahikoa ezaugarri. Modu basatiko olatu zurrunbilotsuen formazio kaotiko gisa deskribatu dute elkartekoek asperatus hodeia. 

Jose Antonio Aranda ez dago ados. «Ekaitz hodeiekin agertzen dira horrelakoak. Pentsa, sekulako energia dute hodei horiek, goranzko eta beheranzko korronte ikusgarriekin. Txingor aleak gora eta behera, 10, 12, 16 kilometroko altueraraino iritsita. Txingorra horrela egiten da, geruzak gorabehera horretan osatzen dira eta. Halako hodei bati eguzkia atzean duzula begiratzen badiozu, azalore erraldoi baten modukoa agertzen zaizu, zuri-zuria. Aldiz, hodei horrek eguzkia estaltzen badu, hainbestekoa da haren masa, non ez baitio uzten eguzki argiari pasatzen, eta beltz-beltza agertuko zaizu. Eta azpian? Azpian forma ederrak izan ditzake, ikusgarriak, edo beldurgarriak nahi baduzu, sekulako energia dagoelako gora eta behera. Horrelakoak dira, adibidez, kumuluninboen azpian ikus daitezkeen mammatusak (goiko argazkikoak). Baina horrek ez du esan nahi hodei horrek kumuloninbo izateari utzi dionik. Hodei mota hori existitzen da dagoeneko ». 

1953an sailkatu zituen hodei mota ofizialak Munduko Meteorologia Erakundeak -Nazio Batuen Erakundearekin lotuta dago erakunde hori-. Eta ordutik ez da sailkapen horretan aldaketarik edo gehikuntzarik izan. Dirudienez, datozen hilabeteetan aztertuko du Pretor-Pinneyren elkarteak egindako proposamena. Baina Arandak berak ez dio funts handirik ikusten. Beharbada, proposamenak zerikusia du Pretor-Pinneyk orain gutxi argitaratu duen hodei bildumagileentzako gidarekin eta harentzako lortutako publizitatearekin. 

Agian, bitxia egiten zaigu erakunde batek ofizialki hodeiak sailkatzea. Baina ezinbestekoa da meteorologiaren inguruan munduan koordinazioa izatea. Hala azaldu du Arandak: «Gerra Hotzaren une gatazkatsuenetan ere, mundu osorako koordinazio horri eutsi egin zioten herrialdeek. Eguneko eguraldia jakin nahi baduzu, beharbada nahikoa duzu zure lurraldeko baldintzei begiratzea. Baina, hurrengo egunetako eguraldia iragartzeko, 1.000 kilometro koadroko eremua behatu behar duzu, eta sei egunetarako iragarpena egiteko, Ipar Hemisferio osoko informazioa hartuko duzu aintzat. Beraz, informazio hori partekatu behar da». 

Gaur egunean, ez zaie hodeiei begiratzen iragarpenak egiteko. Modeloak osatzen dira eta Euskalmet eta beste eguraldi agentziak modelo horietan oinarritzen dira. Modeloak osatzerakoan bai, hodei altuak, ertainak edo baxuak diren aintzat hartzen dira eta, airearen aldakortasunarekin, hezetasunarekin eta bortiztasunarekin eta beste hainbat daturekin bateratuz, prezipitazio iragarpena osatzen da. 

Hodeiei begiratuz, iragarpena oso epe laburrerako izan daiteke, 12-24 ordurako asko jota. «Bai, ikus ditzakezu egunean nola aldatzen diren hodeiak, eta beste hainbat xehetasunekin ekaitza datorrela ondorioztatu, enarak behean dabiltzalako hegan...». Enarak? «Bai, intsektuak beherago dabiltza hegan, eta enarak ere baxuago dabiltza, haien ehizan. Horrek hezetasuna adierazten du, intsektuen hegalak higroskopikoak direlako eta pisua hartzen dutelako hezetasunarekin». 

Baina zer dira hodeiak? Arandak berak azaldu du ederki. «Lehenik eta behin, konturatu behar gara inguratzen gaituen airean lurruna dagoela, ikusten ez dugun arren. Lurrun hori hotzarekin kondentsatzen da. Eta orduan bai, ikusten da ura edo izotza. Askok uste dute hodeiak lurrunezkoak direla, baina ez, urez edo izotzez eginak daude. Kondentsazioan, gainera, lurrunak, beroa, energia asko botatzen da, eta goraka joaten dira, azkenean prezipitatzen diren arte». 

Gutxiago zerura begira 

Hori bai, lurrunak zerbaiten inguruan kondentsatu behar du. «Partikularen bat behar du, berez ezin delako tanta bat sortu. Dela hauts partikula bat, dela gatza. Edo partikula kutsatzaile bat; adibidez, anhidrido sulfurosoa. Partikula gutxi badago, airea garbia dagoelako, haize gutxi egin duelako... hezetasunak partikula gutxi ditu harrapatzeko eta tantak askoz handiagoak dira». 

«Horretan oinarritzen dira kazkabarraren aurkako metodoak», dio Jose Antonio Arandak. Edo euria toki jakin batean egitea lortzeko. Ez dago Txinara joan beharrik. Errioxan bertan, kazkabar handiak laboreak honda ez ditzan zilar ioduroa erre izan dute, suzirien bidez, oso higroskopikoak diren trilioika partikula barreiatzeko eta tanta edo txikiagoak lortu nahian. «Pixka bat zientzia fikzioa» dela uste du Arandak. «Ez dago frogatuta funtzionatzen duen, ezta funtzionatzen ez duenik ere». 

Lehen gehiago begiratzen zen zerura. «Bai, argi eta garbi. Baina naturarekin hori gertatzen ari zaigu. Eta kultura hori ere galtzen ari da. Lexikoarekin, adibidez. Euskara oso-oso aberatsa da meteorologia gaietan, baina kanpotik dena emanda etortzen zaigunean...». 

